
Руслан Елубайұлы Жақыпов,
ҚР Заң шығару институтының азаматтық, 

азаматтық іс жүргізу заңнамасы 
және атқарушылық іс жүргізу бөлімінің 

ғылыми қызметкері, 
заң ғылымдарының магистрі

БОРЫШТАРДЫ ӨНДІРІП АЛУ ЖӨНІНДЕГІ ҚЫЗМЕТТІ 
(КОЛЛЕКТОРЛЫҚ ҚЫЗМЕТТІ) ҚҰҚЫҚТЫҚ РЕТТЕУ ТУРАЛЫ 

Борыштарды өндіріп алу жөнінде кәсіби 
негізде көрсетілетін қызметтер борышкерлері 
айтарлықтай көп және борыштарды өндіріп 
алуды өздігінен тұрақты бақылай алмайтын 
тұлғалар арасында сұранысқа ие. Көбіне олар 
коммерциялық ұйымдар болып табылады: 
банктер, сақтандыру, лизингтік компаниялар 
және басқа сол сияқтылар. 

Заң әдебиетінде борыштарды өндіріп алу 
жөніндегі қызметті – коллекторлық, ал кәсіби 
өндіріп алушыларды – коллекторлық агенттіктер 
немесе коллекторлар деп атау қалыптасқан [1; 2; 
3; 4; 5]. 

Арнайы «коллекторлық» заңдар Австрияда, 
Бельгияда, Грецияда, Италияда, АҚШ-та және 
басқа да кейбір елдерде бар [4; 5, 109 б.].

Қазақстанда борыштарды өндіріп алу 
жөніндегі кәсіби қызметті (коллекторлық 
қызметті) жүзеге асыру қазіргі кезде құқықтық 
шеңберден тыс тұр. Кәсіпкерлік қызметті 
жан-жақты қолдау аясында аталған қызметті 
құқықтық реттеудің қажеттілігі анық.

Қазақстан Республикасы Президентінің 
2012 жылғы 13 тамыздағы №362 Жарлығымен 
мақұлданған Тәуекелдер контракциясын 
тәуелсіз бағалау институттарын (рейтингтік 
агенттіктерді, кредиттік бюроларды) және 
коллекторлық агенттіктерді одан әрі дамыту 
тұжырымдамасында тиісті заңды іске асыру 
банк мекемелерінің қызметіне оң әсер етіп, 
соттардың борышкерлермен жұмыстар 
бойынша жүктемесін азайтатындығы, сондай-
ақ борышкердің құқықтары мен мүдделерін 
қорғауды қамтамасыз етуге мүмкіндік 

беретіндігі; мерзімі өтіп кеткен борыштарды 
өндіріп алудың тәртібін, шарттарын, қағидаттары 
мен нысандарын айқындайтындығы көзделгенін 
атап көрсеткен жөн [6].

Қазіргі кезде борыштарды өндіріп алушылар 
Қазақстан Республикасының Азаматтық 
кодексінің (бұдан әрі – ҚР АК) [7] және «Дербес 
деректер мен оларды қорғау туралы» Қазақстан 
Республикасы Заңының [8] жалпы қағидаларын 
басшылыққа алады. Бұл ретте «коллектор» деген 
заңнамалық ұғым іс жүзінде жоқ десе де болады. 

Болашақ нормативтік құқықтық актінің 
атауын таңдау назар аударуды талап етеді, 
өйткені кейіннен оның ұғымдық аппаратының 
қалыптасуы осыған байланысты болады. 

Егер бұл мәселені қарау кезінде өзекті болып 
отырған «коллектор» сөзінің шығу тегіне келетін 
болсақ, ол ағылшынның «collector» деген сөзінен 
шыққан және аудармасы объекті, құрылғы және 
қандай да бір нәрсені жинақтауышты білдіреді 
[1]. «Коллектор» сөзі тіршілік етудің көптеген 
салаларында (коммуникация, техника, кітапхана 
ісі т.б.) бар. 

Әдеби тіл нормалары мен заң техникасын 
сақтау Қазақстанда коллектордың өндіріп алушы 
ретіндегі ұғымы қалыптаспағанын растауды 
талап етеді. Сондықтан заңда коллекторлық 
терминологиядан бас тартуды және коллектор – 
бұл кәсіби қарыз агенті болуына байланысты заң 
жобасының келесідей балама атауын қолдануды 
ұсынамыз: «Мерзімі өткен берешектерді 
өндіріп алу жөніндегі қызмет туралы» немесе 
«Борыштарды өндіріп алу жөніндегі қызметті 
реттеу туралы». 

Аяпбергенова Арман Қайыркелдіқызы,
ҚР Заң шығару институты азаматтық, 

азаматтық іс жүргізу заңнамасы 
және атқарушылық іс жүргізу бөлімінің 

кіші ғылыми қызметкері

Біздің ойымызша, заң өзінің мәні мен 
мазмұны бойынша борыштарды өндіріп алу, 
сондай-ақ осы қызмет саласына жататын 
тұлғалардың заңды құқықтары мен мүдделерінің 
сақталуы жөніндегі қызмет арасындағы орынды 
теңгерімді көрсетуге тиіс.  

«Проблемалық кредиттермен жұмыс 
барысында коллекторлық агенттіктердің 
қызметкерлері борышкер туралы қолда 
бар ақпаратты талдауды жүзеге асырады, 
іздестірілетін тұлғаның орналасқан орнын 
анықтайды және борышты өндіріп алу бойынша 
тікелей іс-қимылдар жүргізеді» [9].

Алайда құқық қолдану практикасы көп 
нұсқалы болып табылады және кәсіби борыш 
агенттіктері жұмыстың құқыққа қайшы әдістерін 
қолдану жағдайларын жоққа шығармайды. 

Әдетте, олар «жұмысты тиімді ғана емес, ең 
аз уақыт шығыны болатын» әдістерді қолдануға 
ұмтылады. «Борышкерге қолайсыз жағдайлар 
туғызу үшін оның ықпал ету тетіктері деп 
аталатын әлсіз тұстарын табу қажет және 
тұрақты түрде табылған негізгі нүкте арқылы 
қысым жасау керек» [10]. Мәселен, хат-хабарлар, 
телефон әңгімелері және SMS-хабарламалары 
арқылы олар борышкердің ерікті түрде борышын 
өтеуіне көндіру мүмкін. Бұл ретте, әдетте күндіз 
де, түнде де телефон шалынуы мүмкін. Оған 
қоса, коллекторлар қарызды төлемеушілерге 
олардың ата-аналарымен, жұбайларымен, жақын 
туыстарымен, көршілерімен танысу арқылы, 
сондай-ақ қарыз төлемеушінің орындамаған 
міндеттемесі бар екені туралы оның жұмысына 
хабарлау арқылы қысым жасауға қабілетті [1].

Сондықтан бұл заң борышкерлермен қарым-
қатынас нысаны, борышкер туралы ақпаратты 
жинау және талдау, құпия ақпаратты жариялау, 
кредитордың құқықтарын қорғау тәсілдері, 
коллекторлардың кәсіптік этикасы кодексін 
әзірлеу және оның әрекет етуі сияқты негізгі 
мәселелерді нақты реттеуге тиіс деп санаймыз.
Мысалы, АҚШ-та коллекторлық қызметті 
реттейтін акті бар (Fair Debt Collection Practices 
Act). Бұл заң борышкерге, оның туысқандарына 
дене жарақатын салу немесе мүлкіне залал 
келтіру, беделін түсіру қаупін қолдануды, 
борышкермен әңгімелесу кезінде жәбірлеу және 
әдепсіз сөздерді пайдалануды, борышкерді 
жалықтырып, оның қарызды төлеуін мәжбүрлеу 
мақсатында үнемі қайталанып отыратын телефон 
қоңырауларын қолдануды заңсыз деп таниды [5, 
109 б.; 11, 36 б.].

Жекелеген дербес заңмен реттелетін 
азаматтық-құқықтық жауапкершілікті міндетті 

сақтандыру борыштарды кәсіби өндіріп 
алушылардың қызметін жүзеге асыру кезінде 
оларды күзету мен қорғаудың маңызды кепілі 
бола алады. Жеке нотариустерге, аудиторлық 
және басқа ұйымдарға қатысты да осындай 
жағдай қалыптасып отыр. 

Бұған қоса, бұл қызметпен тиісті лицензия 
алған тұлға айналысуға тиіс. Мәселен, финн заң 
шығарушылары осыған ұқсас жолды таңдады. 
Финляндияда «Коллекторлық қызметке рұқсат 
беру туралы» заң тиімді жұмыс жасауда                         
[12, 39 б.].

Біздің пікірімізше, мұндай заңнамалық актіні 
қабылдау кезінде де бүгінгі бірқатар даулы 
сәттерді ескерген жөн.  

ҚР АК 745-бабына және «Қазақстан 
Республикасындағы банктер және банк қызметі 
туралы» Қазақстан Республикасының Заңына 
сәйкес банк банктік құпияны жарияламауға 
кепілдік береді [13]. Банк борышкерлерінің 
дербес деректерін үшінші тұлғаларға беру 
кезінде банктік құпия бұзылуы мүмкін. Банктік 
қызмет субъектісі болмайтын мұндай тұлғалар 
тиісінше мұндай жағдайда жаңа кредитор 
ретінде банкті алмастыра алмайды.

Бұл ҚР АК 345-бабында да расталады, оған 
сәйкес кредитордың талабын басқа тұлғаға беруге 
рұқсат етіледі, өйткені ол заңнамаға немесе 
шартқа қайшы келмейді. Кредитор тұлғасы 
борышкер үшін айтарлықтай маңызы болатын 
міндеттеме бойынша талапты борышкердің 
келісімінсіз басқа тұлғаға беруге жол берілмейді.

Заңтану әдебиетінде лицензиялау талабы, 
сол сияқты кредиттік шартта кредитор 
жағында банктің болуы кредиттік шартқа да, 
кредитті ұсыну және оны қайтару жөніндегі 
міндеттемелердің объектісі болып табылатын 
барлық іс-қимылдарға да қатысты болады. Бұл 
өз кезегінде кредитті қайтару және банктік 
емес сала субъектілеріне пайыздарды төлеу 
талабы құқығын беру азаматтық заңнамаға да, 
банктік операцияларды лицензиялау талабын 
қоятын банктік заңнамаға да қайшы келеді деп 
қорытынды жасауға әкеледі [14, 21-22 бб.]. Бұл 
әдісті Қазақстан заңнамасының ережелеріне 
қолдануға болады деп пайымдаймыз. 

Қарыз алушыларды қорғау, банктердің 
жауапкершілігін арттыру және борыштарды 
өндіріп алу жөніндегі қызметке (коллекторлық 
қызметке) бақылауды күшейту мақсатында 
банктердің немесе өзге де қаржы ұйымдарының 
борыштарды өндіріп алу жөніндегі құқықты 
өздерімен тікелей үлестес заңды тұлғаларға 
бере алатындығы туралы норманы заңнамалық 

тұрғыдан бекіту қажет деп санаймыз. Бұл ретте 
мұндай тұлғаларға өзге қызметпен айналысуға 
тыйым салған жөн, бұл асыра пйдалану қатерін 
айтарлықтай төмендетеді. 

Егер жеке тұлға жаңа кредитор болған 
жағдайда, талапты беруге борышкердің келі-
сімі міндетті түрде болатыны сөзсіз. Демек, 
банк талап құқықтарын қарыз агенті және 
жаңа кредитор ретінде әрекет ететін жеке 
тұлғаға берген жағдайда борышкер кредитор 
тұлғасының өзі үшін «айтарлықтай маңызды» 

екенін мәлімдеп, талап құқықтарын беруге әбден 
тыйым сала алады.  

Жоғарыда айтылғанның негізінде 
Қазақстанда борыштарды өндіріп алу жөніндегі 
кәсіби қызметті дамыту және жүзеге асыру 
айтылған ескертулер мен ұсыныстарды ескере 
отырып, аталған қоғамдық қатынастардың 
түбірлі ерекшеліктерін барынша есепке алатын 
нақты нормативтік құқықтық актімен бекітуді 
қажет етеді деп санаймыз.

Аталған мақалада борыштарды өндіріп алу жөніндегі қызметті реттеудің мәселелері 
қарастырылған және олардың шешу жолдары ұсынылған. 

Түйін сөздер: борыштарды өндіріп алу, коллектор, коллекторлық қызмет.

В настоящей статье рассмотрены проблемы правового регулирования деятельности по 
взысканию долгов и предложены пути их решения.

Ключевые слова: взыскание долгов, коллектор, коллекторская деятельность.

This article discusses the problematic issues of regulation of debt recovery and the ways of their solutions.
Keywords: debt recovery, collector, collection activities.

